
Nafarroako Gobernuak ondare historikoa ezagutzera emateko ikus-entzunezko bat argitaratu du  

Ikus-entzunezkoan hamahiru monumentu garrantzitsuren irudiak agertzen dira; monumentu horiek baliatu dituzte erreinuko historiaren eta aberastasun kultural, hiritar eta erlijiosoaren berri emateko
2010eko otsailak 8, astelehena.  Nafarroako Gobernuak foru erkidegoko ondare historiko, kultural eta erlijiosoko monumentu garrantzitsuenei buruzko ikus-entzunezko bat argitaratu du.  Ikus-entzunezkoa Nafarroako Gobernuaren Interneteko atarian ikus daiteke (www.navarra.es), euskaraz eta gaztelaniaz. 
Ikus-entzunezkoan hamahiru eraikin handiren irudi panoramikoak eta zehatzak jarri dituzte (ia 11 minutu irauten du). Eraikinak dira erromatar garaitik hasi eta XVIII. mendekoak. Eraikin horiek Nafarroako erreinuaren historia laburtzeko eta gure aberastasun kultural, hiritar eta erlijiosoaren berri emateko baliatu dituzte.
Ibilbidea Iruñean hasten da: gotorlekua, hiriko hormak, katedrala eta kondestablearen jauregia agertzen dira. Lizarran erregeen jauregia aukeratu dute, erabilera zibileko eraikin erromanikoa, orain Gustavo de Maeztu Museoa dena. Lizarrako merindadean, halaber, erromatarren garaiaren adierazgarri diren bi arkeologia aztarnategi hartu dituzte: Mendigorriako Andelo eta Arellanoko villa, I. eta III. mende arteko landetxe erromatarra; landetxe hori mahastizaintza eta ardogintzarako baliatu zuten eta, gero, misterio gurtzak egiteko leku bihurtu zen.
Erkidegoaren hegoaldean, Oliten, XIV. eta XV. mendeen artean Karlos III. Noblearen gorte izan zen gaztelu-jauregia aukeratu dute. Gero, ikus-entzunezkoan, Artaxonako esparru harresitua agertzen da; esparru hori XI. mendekoa da eta duela gutxi zaharberritu egin dute. Ondoren, Erriberako hiriburu den Tuterako katedrala agertzen da; baita Fiteroko monasterio erromaniko zistertarra ere. 

Zangozako merindadeari dagokionez, ikus-entzunezkoan Santa Maria elizaren eta elizako atariaren irudiak jarri dituzte; eliza hori Espainiako arte erromanikoko eraikin zoragarrienetako bat da, monumentu nazionala 1889tik.  Azkenik, Nafarroako Gobernuak egin duen ikus-entzunezkoa amaitzeko, Xabierko gaztelua, San Frantziskoren oinetxea, eta Leireko San Salvador monasterio beneditarraren irudiak agertzen dira.
Ikus-entzunezko materialen sustapena
Gaur aurkeztu duten ikus-entzunezkoa bideoteka zerbitzu berrian foru erkidegoa sustatze aldera Erakundeekiko Harremanetarako kontseilari eta Gobernuaren eledunak azken hilabeteetan egin duen bigarren lana da (bideotekaren helbidea hau da: http://www.navarra.es/home_es/Actualidad/Videos/).
Izan ere, Gobernuak Los Arcoseko Abiadura Zirkuituari buruzko bideo bat egin zuen urrian, eta datozen asteetan beste lau bideo aurkeztuko dituzte: “Nafarroako abiadura handiko korridorea", "Nafarroako ardoa", "Nafarroako barazkiak" eta "Santiago bidea Nafarroan".
Nafarroako Gobernuaren atariko bideotekan beste bi ikus-entzunezko mota ere ikus daitezke: Gobernuko kideek emandako prentsaurrekoetako irudiak eta Foru Gobernuak sustatzen dituen publizitate iragarkiak.

